[image: image4.png]Gobierno de Navarra
Oficina del Portavoz NOTA DE PRENSA





[image: image1.png]NOTA DE PRENGA






Sanz presidentea Urdazubira eta Zugarramurdira joan da, Nafarroako Gobernuak bertan egin dituen lanak ikustera
Osteguna, 2008ko maiatzaren 29a. Miguel Sanz Sesma Nafarroako Gobernuko presidentea Urdazubi eta Zugarramurdi ingurura joan da, gaur, Nafarroako Gobernuak bertan egin dituen lanak ikustera. Begoña Sanzberro Landa Garapen eta Ingurumen Departamentuko kontseilaria eta Juan Ramón Corpas Mauleón Kultura eta Turismo Departamentuko kontseilaria ere bertaratu dira. 
Hasteko, presidentea eta kontseilariak Urdazubiko udaletxera joan dira. Santiago Villares Otheguy alkateak agur egin ondoren, 2007ko uholdeek eragindako kalteak konpontzeko lanak ikustera joan dira. Aipaturiko lanak Nafarroako Gobernuak finantzatu ditu. Urdazubiko monasterio zaharrera ere joan dira; izan ere, Donejakue bideko erromesentzako aterpetxea egin dute bertan. Gainera, monasterioaren ondoan dagoen tradiziozko errota ere bisitatu dute. 

2007an, maiatzeko uholdeek eragin zituzten kalteak konpontzeko eta berriro ere horrelakorik gertatu dadin saihesteko lanak egin dituzte Urdazubin, Nafarroako Gobernuaren finantzaketarekin. Hain zuzen ere, Toki Administrazioko Departamentuak 1.000.000 euro inguru eman ditu, eta Landa Garapen eta Ingurumen Departamentuak, berriz, 150.000 bat euro.

Bestalde, 2007an zolaberritze lanak egin dituzte, San Salvador enparantzan eta Urdazubiko San Salvador Monasterioaren alboko kaleetan, monasterioa eta plazaren publikotasuna nabarmentze aldera. Lanen aurrekontua 204.000 eurokoa izan da, eta 131.000 (%65) Kultura eta Turismo Departamentuak ordaindu ditu, Nafarroako Mendialdea Dinamizatzeko Planaren baitan. 

2005eko abuztuan erromesentzako aterpetxea inauguratu zuten, monasterio zaharrean. Ekipamendu berria Nafarroako Gobernuak sustatu zuen, Urdazubi-Baztango Donejakue Bidearen Adiskideen Elkartearekin elkarlanean, eta lanen kostua 115.000 eurokoa izan zen. Kultura eta Turismo Departamentuak 55.050 euro ordaindu zituen, kalostra egokitzeko. 

Berriki, bestalde, Apaingarrien Museoa zabaldu dute, monasterioan bertan. Museoa Urdazubi-Baztango Donejakue Bidearen Adiskideen Elkarteak sustatu du. 

Jarraian, presidentea eta kontseilariak Dantxarinera joan dira, eta saihesbideko eta Frantziara igarotzeko zubiko lanak ere ikusi dituzte. Geroago, Zugarramurdira joan dira, Sorginen Museora, eta bertan, Jesús María Aguerre Indaburu alkateak egin die agur. Azkenik, Zugarramurdiko Kobazulora joan dira, iazko uholdeen ostean egin dituzte hobekuntza lanak ikustera. 

Dantxarinea muga eremua Urdazubiko Udalarena da, eta N-121-B errepideko zeharbidea hobetzeko lanak egiten ari dira bertan. Hain zuzen ere, zubi bat eraikitzen ari dira, Ugarana errekaren gainean. Lanen aurrekontua 3 milioi eurotik gorakoa da, eta Nafarroako Gobernuko Herri Lan, Garraio eta Komunikazio Departamentua ari da finantzatzen eta kudeatzen. Aurreikuspenen arabera, lanak aurten amaituko dituzte. 

2007ko uztailaren 20an Sorginkeriaren Interpretazio Zentroa zabaldu zuten, Zugarramurdiko ospitale zaharrean, inguru horretako garapen eragile eta erreferentzia gune izateko asmoarekin. Lanen kostua 1.460.000 eurokoa izan zen, eta honela ordaindu zituzten: Nafarroako Gobernuak, 850.000 euro; Zugarramurdiko Udalak, 360.00 euro; eta Interreg III funtsen bidez (Cederna-Garalur elkartearen kudeaketarekin), 250.000 euro.
Zugarramurdiko Sorginen Kobazuloa ingurune karstikoan dago. Tunel formako barrunbea da, eta 120 bat metroko zabalera du, sortaldeko muturrean, eta 10-12 metrokoa, sartaldeko muturrean. Kobazuloa Infernuko errekak zeharkatzen du. Tradizioaren arabera, ingurune horretan akelarreak edo sorginen bilerak egiten zituzten, eta baita erritu satanikoak ere. 
2007ko ekainean, Kultura eta Turismo Departamentuak 150.250 euroko diru laguntza eman zion Zugarramurdiko Udalari, maiatzeko lehenengo asteko uholdeek Sorginen Kobazuloan eragin zituzten kalteak konpontzeko lanak egiteko. 

2007an, gainera, apaindura argi berriak ezarri zituzten Kobazuloan, gune, txoko sinboliko eta baliabide guztiak argitzeko. Kultura eta Turismo Departamentuak 41.760 euroko diru laguntza eman zuen, Nafarroako Mendialdea Dinamizatzeko Planaren baitan.

